
“PreSOeI buruzKO ezTAbAIdA POLITIKOA 
deSbIderATu nAhI duTe”
OIHANA SAN vIcENTE, SORTUKO ARABAKO ARDURADUN POLITIKOA
Presoen ongi etorriekin lotuta, lau lagun atxilotu zituen urtarrilaren 22an Guardia 
zibilak: Antton Lopez eta Oihana Garmendia Kalera Kalera ekimeneko kideak, haimar 
Altuna Sorturen Gipuzkoako ordezkari politikoa eta Oihana San Vicente. Kuarteletan 
deklaratu ondoren aske geratu ziren. “Ongietorriena aitzakia bat da. Arazoak artifizialki 
sortzen dituzte presoei buruzko eztabaida politikoa desbideratzeko. Presoen 
eskubideen aldeko inoizko adostasunik handiena dago gaur egun euskal herrian, eta 
seguruenik estatuan ere bai (...) hori dena baldintzatzera datoz”. berria (2020/01/24)

Lagun

Liburu bat eskuratu nahi nuen: Boezioren De consolatione 
philosophiae, Acantiladok gaztelaniaz atera berri duen ber-
tsioa, Eduardo Gil Bera saminez oroituaren itzulpenean 

–pasa den asteko zutabearen tesia hankaz gora jarri dit tipoak 
bide batez; Gil Berak ez, noski, Boeziok: “Itxura atsegina ez dizu 
zure izateak ematen, begiratzen zaituenaren ikusmen akastunak 
baizik. Gur ezazue nahi beste gorputzaren edertasuna, baina ez 
sekula ahantz aski direla hiru sukar egun ezerezera ekartzeko”–.

Liburu bat eskuratu nahi nuen, eta joan nintzen Donostiako 
Lagun liburu-dendara. Joan nintekeen beste batera, egia da –
nahiz inguruotan ez dagoen halako fondorik daukan askorik–. Ez 
da joaten nintzen lehen aldia, halaber; kontrara, joan naiz asko-
tan, eta erosi ditut liburu ez gutxi –gogoan dut adibidez Antoine 
Compagnonen El demonio de la literatura, etxera iritsi eta izen-
buru beraren beste bi ale aurkitu nituelako–. Baina, adina izango 
da, jada ez nago gauza batzuk pasatzeko. Dokumental bat eman 
dute orain gutxi euskal telebistan, zeinean Lagun liburu-dendak 
hamarkadetan zehar jasan behar izan duen jazarpena azaltzen 
zen. Eta dokumental horren harira irakurri ditudan gauza ba-
tzuek eraman naute Boezioren liburua Lagunen erostera –beste-
la ere agian bertan erosi beharko nukeen, baina tira–. 

Beste perla batzuen artean, baten bat haserretu baita “txakur 
izena duen liburutegiak” (sic) jasandako sutea naziek erretako 
liburuekin konparatu zelako. Bistan da, liburu erreketak ez dira 
nazien ondare esklusibo, historiak adibide ugari utzi dizkigu, 
Alexandriako bibliotekatik hasita, Gervasio Sanchezek argazki-
tan ekarri zigun Sarajevoko liburutegi bonbardaturaino. Nazien 
ondare ez, beraz, baina bai kulturaren, jakintzaren, inteligen-
tziaren kontrako atentatu. Alegia, sua ala liburuak, aukeratu 
beharko banu, beti paratuko nintzatekeela, zalantzarik gabe, 
paperaren alde. 


